
Bu gün Azərbaycan elmə, 
təhsilə, savada, tərəqqiyə istinad 
edərək, milli adət-ənənələrinə 
sadiq qalmaqla yeniləşmə, 
modernləşmə istiqamətində öz 
inkişafını həyata keçirir. Bu barədə 
ölkəmizin Prezidenti İlham Əliyev 
deyir: “Azad cəmiyyət, hüquqi 
dövlət, qanunun aliliyi, güclü iqti-
sadiyyat, güclü ordu, çevik xarici 
siyasət və Azərbaycanın maraq-
larının tam şəkildə qorunması və 
möhkəmlənməsi – bunlar bizim 
qarşımızda duran əsas qlobal 
istiqamətlərdir. Hər bir istiqamət 
üzrə bizim baxışlarımız var, bilirik 
ki, nə istəyirik, haraya gedirik və 
təxminən bilirik ki, bunun nəticəsi 
nə olacaq”. Ulu öndərin tariximizə, 
milli-mənəvi dəyərlərimizə 
əsaslanaraq qurduğu demokratik, 
hüquqi, dünyəvi dövlətimiz bu 
gün azərbaycançılığa söykənərək, 
cənab İlham Əliyevin rəhbərliyi 
ilə qüdrətli bir ölkəyə çevrilib və 
inamla inkişaf edir.

Ölkəmizin Birinci vitse-prezi-
denti Mehriban xanım Əliyevanın 
Azərbaycanın inkişafı, yeniləşməsi 
naminə həyata keçirdiyi çoxcəhətli 
fəaliyyəti xüsusi qeyd edilməlidir. 
O, istər təhsil, səhiyyə, idman, 
istərsə də Azərbaycanın şifahi 
xalq ədəbiyyatının və musiqi 
irsinin qorunub saxlanılması və 
inkişaf etdirilməsi sahələrində 
böyük işlər görür, ölkədə bir sıra 
beynəlxalq əhəmiyyətli tədbirlərin 
keçirilməsində mühüm rol oyna-
yır. Mehriban xanım “Azərbaycan 
elminin, mədəniyyətinin, 
incəsənətinin keçmişi, bu günü və 
gələcəyi” adlı məqaləsində yazır: 
“Azərbaycanı çox vaxt Şərqlə 
Qərb arasında körpü adlandırırlar. 
Bu, hələ tarixi Böyük İpək yolu 
dövründən ölkəmizin əlverişli coğ-

rafi-siyasi mövqeyə malik olması 
ilə bağlıdır. Azərbaycan özünün 
çoxəsrlik tarixi boyunca təkcə 
nəqliyyat dəhlizi kimi deyil, həm 
də mədəniyyətlərin dialoqunda öz 
sözünü deməyə qadir olan bir ölkə 
kimi tanınır. Mən fəxr edirəm ki, 
ölkəmizdə tamamilə bənzərsiz, 
analoqu olmayan bir mədəni 
məkan yaranmışdır”. 

Qeyd etmək lazımdır ki, 
bugünkü səviyyəyə çatmaq üçün 
Azərbaycan böyük tarixi yol 
keçmişdir. Bu baxımdan maarif-
çiliyi modernizm proseslərində 
bir mərhələ kimi nəzərdən 
keçirsək, milli ideya hadisəsinin öz 
təcəssümünü həm maarifçilikdə, 
həm də modernləşmədə tapdığının 
şahidi oluruq. Çünki həm maarif-
çiliyin, həm də modernləşmənin 
reallaşmasında təməl olaraq milli 
ideyaya istinad durur, eləcə də 
bu proseslər tarixi inkişaf boyu 
milli ideyanı zənginləşdirir və onu 
inkişaf etdirir. 

Modernləşmə sistemli 
şəkildə ictimai həyatın bütün 
sahələrində baş verən mürəkkəb və 

uzunmüddətli sosial dəyişikliklər 
prosesidir. O, cəmiyyətdə siyasi, 
iqtisadi, sosiomədəni, sosial-
psixoloji, ailə-məişət sahələri 
ilə yanaşı, dünyagörüşü və 
ictimai şüurda baş verən mühüm 
dəyişiklikləri əhatə edir. Əslində, 
modernləşmə müasir dövrün 
hadisəsi deyil, o bəşəriyyətin 
inkişafının bütün dövrlərində 
bu və ya digər şəkildə təzahür 
etmişdir. Yəni modernləşmə 
paradiqması nəzəri cəhətdən yeni 
ideyalarla, nəzəri-metodoloji 
yanaşmalarla zənginləşərək inkişaf 
edir. Bütövlükdə, modernləşmə 
nəzəriyyəsi hər bir konkret ölkənin 
daxili inkişaf amillərinin nəzərə 
alınmasına, dövlətin inkişafını 
təmin edən sosial dəyişikliklərin 

və təkamül prosesinin 
müəyyənləşməsinə yönəlməlidir. 
Bu sahənin tədqiqatçıları 
modernləşmə proseslərində siyasi, 
iqtisadi elitanın rolunun danılmaz 
olduğu iddialarına xüsusi diqqət 
yetirirlər. Yəni Hantinqtondan 
başlayaraq, bu sahəyə aid fikir 
sahibləri modernləşmənin “aşağı-
dan” həyata keçirilməsini müm-
kün saymırlar. Modernləşmənin, 
yeniləşmənin, bütövlükdə, inki-
şafın əldə edilməsi üçün siyasi 
elita öz ölkəsinin iqtisadi, siyasi, 
mədəni xüsusiyyətlərini dərindən 

bilməlidir, ən əsası isə, bunları 
nəzərə almaqla dəyişikliklərin 
həyata keçirilməsini reallaşdırma-
ğa çəhd etməlidir. 

İkinci Dünya müharibəsindən 
sonra Yaponiyada modernləşmə 
xalqı birləşdirən əsas ideya ol-
muşdur. Dərin Şərq ənənələrinə 
malik unitar ölkə olan Yaponiya 
avroatlantik, daha çox amerikan 
təcrübəsinə əsaslanaraq, indiyə 
qədər tarixə məlum olmayan 
sosial-iqtisadi və siyasi inkişaf-
da böyük nailiyyətlər əldə etdi. 
Dünyanın iqtisadi cəhətdən inkişaf 
etmiş dövlətlərinə, məsələn, 
ABŞ, Avropa ölkələri, Yaponi-
ya və Çinə və s. nəzər salsaq, 
məlum olur ki, bu ölkələrdə elmə, 
təhsilə qoyulan investisiyalar 

çox yüksək faiz təşkil edir. Yəni 
modernləşmənin müvəffəqiyyətlə 
həyata keçirilməsini təmin 
etmək üçün müvafiq səviyyədə 
vəsaitlərin elmin, təhsilin inki-
şafına yönəldilməsi vacibdir. 
Bu kontekstdə maarifçilik və 
modernləşmə ideyalarının məqsədi 
üst-üstə düşür. Yəni hər iki 
istiqamət, təbii ki, dövrün və za-
manın tələblərinə müvafiq olaraq 
xalqın gələcəyini, onun harmonik 
inkişafını maariflənmədə görür.

Maarifçilik XVIII əsrdə 
meydana çıxsa da, bu cərəyana aid 
ideyalar çox qədimlərdən mövcud 
olmuş və bəşər mədəniyyətinin 
inkişafında mühüm rol oynamış-
dır. Azərbaycanda da maarifçi-
liyin qədim tarixi vardır. Belə 
ki, hələ orta əsrlər Azərbaycan 
ədəbiyyatında maarifçilik ideyala-
rının yayıldığını müşahidə etmək 
olur. Bu mənada dünya şöhrətli 
Azərbaycan şairi və mütəfəkkiri 
Nizami Gəncəvinin bütün yaradı-
cılığı boyu bu ideyalara geniş yer 
verildiyinin şahidi oluruq. Yəni 
“maarifçi hökmdar” ideyası onun 
“Xəmsə”sinin leytmotivini təşkil 
edib. Təbii ki, belə zəngin maa-
rifçilik ənənələrinə malik oldu-

ğundan Azərbaycan ədəbi-fəlsəfi 
fikri sonrakı dövrlərdə maarifçilik 
hərəkatına yaxından qoşula-
raq, onun ardıcıl təbliğatçısına 
çevrilmişdir. Azərbaycanda 
A.A.Bakıxanov, M.Ş.Vazeh, 
İ.Qutqaşınlı ilə başlayan maa-
rifçilik hərəkatı M.F.Axundzadə 
və H.Zərdabi ilə davam etdiril-
miş, daha sonra Ə.Hüseynzadə, 
Ə.Topçubaşov, Ə.Ağaoğlu, 
M.Rəsulzadə, M.Məmmədzadə, 
N.Yusifbəyli və digər ziyalılarla 
davam etdirilmişdir. Bu mənada 
dövrün ictimai-siyasi görüşlərinin 
ideya mənbəyini milli və bəşəri 
dəyərərin vəhdəti təşkil edir-
di. Və tarix də təsdiq etdi ki, 
modernləşməyə, yeniləşməyə 
aparan yol da məhz bu vəhdətin 

necə reallaşdırılmasından asılı-
dır. O dövrün ziyalıları Avropa 
demokratik təcrübəsini, qabaq-
cıl ideyaları mənimsəyərək, 
Azərbaycan reallığına tətbiq 
etməyə cəhd göstərmişlər. Yəni 
bu ziyalılar öz fəaliyyətlərini 
yalnız ənənələrlə, milli zəminlə 
məhdudlaşdırmamışlar, onlar 
dünya mədəniyyəti səviyyəsinə 
çatmağın yollarını aramışlar. 

Qeyd etmək lazımdır ki, bir 
milli-ideoloji hərəkat olaraq, 
maarifçilik Azərbaycanda milli 
ideyanın formalaşmasında misil-
siz rol oynamışdır. Bu baxımdan 
akademik Ramiz Mehdiyevin 
milli ideyanın təşəkkülünü 
mərhələlərə bölməsi, mahiyyətcə 
hadisəni ətraflı izah edir. Aka-
demikin fikrincə, milli ideyanın 
təşəkkülünün birinci mərhələsi 
1828-1875-ci illəri əhatə edir. 
Rusiya-İran müharibəsindən 
sonra Azərbaycanın şimal 
hissəsinin ərazisi Rusiya imperi-
yasının tərkibində qalmış, burada 
azərbaycanlıların tədricən həmrəy 
olması prosesi başlanmışdır. O 
dövrdə Azərbaycan cəmiyyətinin 
qabaqcıl hissəsi hələ fars və ərəb 
ruhanilərinin təsiri altında idi. Bu-

nunla bərabər, məhz həmin dövrdə 
milli realist ədəbi məktəb forma-
laşmağa başlayır. Bu məktəbin 
səpdiyi milli oyanış toxumları 
sonrakı onilliklərdə cücərmişdir 
(Современная национальная 
идея обогащается тем, что 
гражданин ощущает себя частью 
государства, видит в себе силы 
к преобразованиям, ощущает 
потребность в наличии сильного 
государства и сильного, волевого 
лидера // Бакинский рабочий. 16 
ноября, 2011-ый год, с. 5-7). 

Azərbaycan maarifçiləri xalqın 
savadlanmasını, ictimai işlərdə fəal 
iştirakını təmin etmək məqsədilə 
maarif-məktəb işlərinə böyük 
rəvac verməyə başladılar. Təbii ki, 
belə böyük bir iş boş yerdə həyata 

keçirilə bilməzdi. Maarifçilər 
dərin və qədim mədəni irsə istinad 
edərək dünya mədəniyyətinin 
nailiyyətlərindən bəhrələnməklə 
xalqımızi irəliyə aparmaq üçün 
əllərindən gələni etmişlər. 

İkinci mərhələnin başlanğıcını 
akademik haqlı olaraq, 1875-ci 
ildə Həsən bəy Zərdabi tərəfindən 
Bakıda Azərbaycan dilində ilk 
qəzetin – "Əkinçi"nin təsis edilməsi 
ilə bağlayır. Bu mərhələ XX əsrin 
əvvəlinə qədər olan dövrü əhatə 
edir. Bu ilk Azərbaycan qəzeti 
milli oyanış tarixində müstəsna rol 
oynamışdır. Azərbaycan teatrının 
banilərindən biri və ədəbiyyatda 
realizm tərəfdarı olan Həsən bəy 
Zərdabi bu qəzetin səhifələrində 
dərc olunan məqalələrində dini-
mistik poeziyaya qarşı çıxış edirdi. 
Qəzet öz redaktorunun dili ilə 
həmvətənlərini milli məhdudiyyətə 
qarşı mübarizə aparmağa və o 
dövrün elmi nailiyyətləri ilə tanış 
olmağa çağırırdı. 

H.Zərdabinin “Əkinçi” 
(1875-1877) qəzetinin nəşri ilə 
Azərbaycan dövri demokratik 
mətbuatının əsası qoyulmuşdur. 
Həm M.F.Axundzadə, həm də onun 
ənənələrini davam etdirənlər – 

H.Zərdabi, S.Ə.Şirvani, N.Vəzirov, 
Ə.Haqverdiyev, N.Nərimanov, 
S.S.Axundov, Ü.Hacıbəyov, 
Z.Marağalı, İ.Talıbov, F.Köçərli, 
İ.Musabəyov, S.Qənizadə, 
R.Əfəndiyev və b. yaxşı başa 
düşürdülər ki, məktəbin, mətbuatın, 
elmin, maarifin dövrün tələblərinə 
uyğun yenidən qurulması sayəsində 
xalqın ictimai tərəqqisinə nail oluna 
bilər.

Əsası görkəmli mütəfəkkir 
M.F.Axundzadə tərəfindən qo-
yulmuş Azərbaycan teatrı Həsən 
bəy Zərdabi tərəfindən inkişaf 
etdirilmişdir. Bu hadisə haqqında 
tənqidçi, ədəbiyyatşünas Yaşar 
Qarayev yazır: “Maarifçiliyin 
banisi və klassiki rolunda Axun-
dovun bütün Şərq üçün tarixi rolu, 

əhəmiyyəti və xidməti bir də on-
dadır ki, Vətəni Azərbaycandan və 
bir sıra Asiya ölkələrindən kənarda 
da həm filosof, həm də sənətkar 
kimi onun nüfuzu etiraf və təsdiq 
olunur, üstəlik, XVIII əsrin Avropa 
maarifçiliyi və maarifçi teatrı 
ilə müqayisədə mütəxəssislər 
Axundovun üstünlüyündən bəhs 
edirlər”. 

“Əkinçi” qəzeti cəmi üç il nəşr 
olunsa da sonrakı dövrlərdə baş 
verən hadisələrə onun çox böyük 
təsiri oldu. Bu qəzetin özəlliyi 
ondan ibarətdir ki, onu Şərqin ilk 
modern müsəlman qəzeti hesab 
etmək olar. O dövrün modern 
düşüncə sahibləri olan H.B.Zərdabi, 
S.Ə.Şirvani, N.Vəzirov, Ə.Gorani, 
Ə.Heydəri, M.Əlizadə və başqaları 
qəzetin səhifələrində qədim İslam 
və türk dəyərlərinə böyük qiymət 
verməklə yanaşı, mədəniyyətdə, 
elmdə, sənayedə, kənd 
təsərrüfatında, texnika sahəsində 
islahatların aparılmasını, müasir, 
modern dünyagörüşünü təbliğ 
edirdilər. Həmçinin maarifçi və de-
mokratik ideyalar ön plana çəkilir, 
mövhumat bütün təzahürlərində 
tənqid atəşinə tutulurdu. 

( ardı var )

Azərbaycanda milli ideyanın formalaşmasında 
maarifçiliyin və modernləşmənin rolu 

Afaq RÜSTƏMOVA, 
fəlsəfə elmləri doktoru

 � İdeologiyamızın əsasında milli 
müstəqillik amili dayanır. O, demokratik 

ideallara, ümumbəşəri dəyərlərə, dövlətimizin 
Konstitusiyasına, milli mədəniyyət və adətlərə, vicdan 
azadlığına, humanizmə, fikir plüralizminə bağlı olur. 
Azərbaycançılıq ideologiyasının banisi ulu öndərimiz 
Heydər Əliyev bu ideologiyanın elmi-nəzəri 
əsasını formalaşdırmış, onun dövrün tələblərinə 
müvafiq olaraq modernləşdirilməsinin yollarını 
müəyyənləşdirmişdir. Bunların reallaşdırılmasında 
o, xalqın təhsillənməsini, maariflənməsini ən ümdə 
amil hesab edirdi. Azərbaycançılıq ideologiyası ulu 
öndər Heydər Əliyevin dövründə mükəmməl bir 
ideoloji təlim kimi ölkənin dövlət siyasətinə çevrildi. 
Heydər Əliyev qeyd edirdi ki, milli ideologiya 
tarixi keçmişimizlə, millətimizin adət-ənənələri, 
dövlətimizin bu günü və gələcəyi ilə bağlı olmalıdır. 

Azərbaycanlı deputat Avropa Şurasında 
siyasi qrup adından mövqe bildirib

 � Avropa Şurası Parlament Assambleyası 
(AŞPA) mətbuat, jurnalistika və jurnalistlərin 
problemlərini daim diqqət mərkəzində saxlayır. 
AŞPA-nın yay sessiyası çərçivəsində mədəniyyət, 
elm, təhsil və media komitəsinin xətti ilə avstriyalı 
deputat Stefan Şennaxın hazırladığı “Müstəqil 
media və jurnalistlər üzərində siyasi təsirlər” 
mövzusunda məruzə geniş müzakirələr doğurub. 

Müzakirələrdən sonra 
Parlament Assambleyasında-
kı siyasi qrupların təyin etdi-
yi şəxslər mövqe bildiriblər. 
Avropa naminə Liberal 
Demokratların Alyansı si-
yasi qrupu mövqe bildirmək 
missiyasını Azərbaycan 
nümayəndə heyətinin üzvü 
Rafael Hüseynova həvalə 
edib.

Deputat Rafael Hüseynov 
siyasi qrupun problemlə bağ-
lı mövqeyini diqqətə çatdır-
dıqdan sonra Azərbaycanın 
mətbuat həyatı ilə bağlı 
Assambleya üzvlərini 
məlumatlandırıb. Bildirib ki, 
iyulun 22-si  Azərbaycanda 
mətbuat işçilərinin peşə bay-
ramı kimi qeyd olunur.  

1875-ci il iyulun 22-də 
Azərbaycanın böyük maa-
rifçisi Həsən bəy Zərdabi 
“Əkinçi” adlı qəzetinin 
nəşrinə başlayıb. Həsən 
bəy Zərdabinin qurucu 
şəxsiyyətinə, xalq qarşı-
sındakı digər müstəsna 
xidmətlərinə və buraxdığı 
qəzetin milli dünyagörüşün 

inkişafına göstərdiyi təsirə 
böyük hörmət var. 

Azərbaycanda peşəkar 
jurnalistika artıq XIX əsrin 
30-cu illərindən başla-
sa da, məhz Zərdabinin 
şəxsiyyətinə ümumxalq 
sevgisi onun anadilli birinci 
müstəqil qəzeti buraxdığı 
ilk günü mətbuat bayramı 
kimi qeyd etmək ənənəsi 
yaradıb. Müxtəlif qüvvələrin, 
siyasi dairələrin mətbuata 
təsir və təzyiqlərini, sen-
zura məhdudiyyətlərini öz 
fəaliyyəti boyu yaxından 

hiss etmiş, bolluca təqib 
və təhqirlərə məruz qalmış 
jurnalist Həsən bəy Zərdabi 
140 il əvvəl başına gələnləri 
Qarabağda, ata yurdu Zərdab 
kəndinin girəcəyində bir 
daşın üzərində həkk etdirmək 
qərarına gəlib. O, həm  
gələcək nəsillərə bu xatirəyə 

baxıb milləti qəflətdən 
ayıltmaq istəyənlərin necə 
əziyyət çəkdiyini göstərməyi, 
həm də bu yazılanların 
ibrətə çevrilməsini, insanla-
ra düzgün yol göstərməsini 
və qələm əhlinə, mətbuata 
təzyiqlərin keçmişdə qalma-
sını istəyib. 

Qeyd edilib ki, baş-
qa Avropa ölkələrinin də 
jurnalist klassikləri arasında 
belə düşünən, mətbuata təsir 
və təzyiqlərin gələcəkdə 
davam etməməsini bütün 
səmimiyyəti ilə arzulayan 
şəxsiyyətlər olub. Amma 

nə fayda?! Dördüncü 
hakimiyyətə keçmişdə 
olduğu kimi, yenə biganə 
deyillər. Ona qarşı təzyiq və 
təsirlər də var, yaxud təzyiq 
və təsirin başqa forması – 
mətbuatı, jurnalisti ələ alaraq 
ondan öz məqsədləri üçün 
istifadə etmək cəhdləri də 
yenə təxminən hər ölkədə, 
hətta mətbuatın, jurnalis-
tikanın ən azad sayıldığı 
məkanlarda da mövcuddur.

Rafael Hüseynov 
ayrı-ayrı ölkələrdə dövlət, 
mətbuat və jurnalist 
münasibətlərinin səmərəli 
və ciddi problemlərsiz 
inkişafının mümkün yolunu 
da göstərərək deyib: “Əgər 
mətbuat yalnız həqiqətləri 
yazaraq, çatdıraraq dövlətə 
və siyasətə, bütövlükdə 
inkişafa kömək etmək amalı 
ilə yaşasa, dövlət və siyasət 
də öz növbəsində mətbuatı 
ayna kimi qəbul edərək 
fəaliyyətlərini daha düzgün 
qurmaq üçün ona etibarlı bir 
vasitə kimi inansa, heç bir 
mənfi təzyiq və təsirdən əsər-
əlamət qalmaz. Belə olarsa, 
hər iki tərəf bir-birinə daim 
ehtiyac duyar, aralarında da 
həmişə qarşılıqlı ehtiram 
hökm sürər”.

Şəhla AĞALAROVA, 
AZƏRTAC-ın  

xüsusi müxbiri

Strasburq

 � UNEC-də Məzun Günü keçirilib.Tədbir 
dövlət himninin səsləndirilməsi ilə başlayıb. 
Sonra məzunlar üçün qurulan şərti auditoriyada 
“son dərs” keçirilib. Dərsdə elektron jurnalla 
fakültələrin davamiyyəti yoxlanılıb.

UNEC-in rektoru, pro-
fessor Ədalət Muradov 
“auditoriyada” quraşdırılan 
elektron tribunadan “məzun” 
adını qazanan tələbələri təbrik 
edib. Azərbaycan Prezidenti 
cənab İlham Əliyevin apardı-
ğı uğurlu siyasət nəticəsində 
təhsilin inkişaf etdiyini 

bildirən rektor, azərbaycanlı 
tələbələrin cəmiyyətin fəal və 
ayrılmaz bir hissəsinə çevril-
diyini diqqətə çatdırıb. Rektor 
ölkədə keçirilən bilik və 
idman yarışlarında, könüllülük 
hərəkatında, Vətənin qorun-
masında UNEC tələbələrinin 
təmsil olunmasını qürurverici 
hal adlandırıb.

Gənclərə karyeraların-
da uğurlar arzulayan rektor, 
onlara seçdikləri ixtisasa 
daim sevgi ilə yanaşmağı 
tövsiyə edib. Çıxışını ulu 
öndər Heydər Əliyevin “Hər 
bir Azərbaycan gənci hər 
şeydən çox, hər şeydən artıq 
müstəqil Azərbaycanın bu 
günü, gələcəyi haqqında 
düşünməlidir” sözləri ilə ta-
mamlayan Ə.Muradov UNEC 
məzunlarını Azərbaycan 
dövlətini yaşatmağa və inkişaf 
etdirməyə səsləyib.

45 il öncə təhsil aldığı 

ali məktəbə UNEC-in fəxri 
məzunu kimi dəvət olun-
maqdan məmnunluğunu 
ifadə edən Azərbaycan 
Respublikası Sahibkarlar 
(İşəgötürənlər) Təşkilatları 
Milli Konfederasiyasının 
prezidenti Məmməd Mu-
sayev tələbəlik illərindən 

söz açıb. UNEC-in son 
dövrdəki uğurlarını, dünya-
nın nüfuzlu universitetləri ilə 
əməkdaşlığını, beynəlxalq 
reytinqlərdə yer almasını 
sevinclə izlədiyini bildirən 
M.Musayev ölkənin bilikli və 
bacarıqlı gənclərə, iqtisadçı-
lara daim ehtiyacı olduğunu 
diqqətə çatdırıb. O, UNEC 
məzunlarının Azərbaycan 

iqtisadiyyatının inkişafına 
misilsiz töhfələr verəcəklərinə 
əminliyini vurğulayıb.

Universitetin ənənəsinə 
uyğun olaraq, ən yüksək 
balla (98,6) məzun olan Aida 
Həsənovanın adı UNEC-
in fəxri daşına həkk edilib. 
Beynəlxalq İqtisadiyyat 
Məktəbinin məzunu olan 
A.Həsənova UNEC tələbəsi 
olmağın üstünlüklərindən 

danışıb. Bildirib ki, UNEC-
də tələbələrin beynəlxalq 
standartlara cavab verən ali 
təhsil alması üçün hər şərait 
yaradılıb. 

Universiteti yüksək balla 
bitirən məzunlara UNEC-də 
çalışmaq təklif olunduğunu 
qeyd edən rektor Ə.Muradov 
bu imkandan A.Həsənovanın 
yararlana biləcəyini diqqətə 
çatdırıb.

Əlavə edək ki, 2016/17-
ci tədris ilində UNEC-i 4378 
məzun bitirir. Onlardan 3199-u 
bakalavr, 1179-u isə  
magistrdır.

Səhnəyə UNEC-in bayrağı 
gətirilib və məzunlar təntənəli 
şəkildə and içiblər. Ənənəvi 
“Papaqatma” mərasimi 
atəşfəşanlıqla müşayiət 
olunub. Məzun Günü UNEC-
in Yaradıcılıq Mərkəzinin 
üzvlərinin ifasında konsert 
proqramı ilə davam edib.

Elnarə ÖMƏROVA

“UNEC məzunları Azərbaycan 
iqtisadiyyatına misilsiz töhfələr verəcəklər”


